
Nafarroako Gobernuko Lehendakariak Juslapeña eta Atezko bailarak bisitatu ditu
Bi bailaretako udal ordezkariekin bildu da zonaldeko errealitatea ezagutzeko
Asteartea, 2010eko ekainaren 1a. Nafarroako Gobernuko Lehendakariak, Miguel Sanz Sesma jaunak, Tokiko Administrazioko kontseilariarekin batera, Amelia Salanueva Murguialday andrearekin, Juslapeña eta Atezko bailarak bisitatu ditu osatzen duten udal eta kontzejuetako errealitatea ezagutzeko.
Lehenik eta behin, Lehendakaria Marcaláinera joan da, Juslapeña bailarako hiriburura. Bertan, bertako alkatea agurtu du, Mikel Armendáriz jauna, eta baita gainontzeko tokiko ordezkariak ere. Horiekin bilera izan du udaletxean. Bileran, alkateak bailararen garapenerako plana aurkeztu du eta bere kezkak jakinarazi dizkio Lehendakariari. Planteatutako eskaeren aurrean, Miguel Sanzek ondoko konpromisoak hartu ditu: oinarrizko telefoniako komunikazioak sendotzea aztertzea; hiri eta lurralde mailako planaren garapenean laguntzea; bailara osatzen duten 10 kontzejuen arteko komunikazioak hobetzea eta natura kontserbatzeko plana diseinatzea. Ondoren, agintariek udalerriko udal instalazioak bisitatu dituzte.
Ondoren, Sanz Atezko Bailarara joan da. Bailarako hiriburuan, Ericen, bertako alkatea den María del Carmen Ciganda andrearekin eta udal ordezkariekin elkartu da. Bileran zonaldeko proiektuen gainean jardun dute, bereziki bailarako udalerrietarako uraren horniketaren gainean; izan ere, horretarako lehen fasea amaituta dago eta bigarrenaren zain daude. Aztertutako beste gaietako bat bailarako hirigintzako plana izan da. Kontu horri dagokionez, Salanueva kontseilariak jakinarazi die plan onartuta dagoela eta ingurumenarekiko inpaktuaren txostenaren zain daudela. Azkenik, garraio publikoari buruzko arazoak komentatu dituzte eta Nafarroako Lehendakariak Nafarroako Gobernuaren zerbitzuak eskaini dizkie arazo horri irtenbideren bat aurkitzeko.
Bisitak Indar abeltzaintzako esplotazioan zeharko ibilaldi batekin jarraitu du, behi eta zaldi piriniarra oinarri duena, Beunza-Larrean kokatutakoa. Ondoren, geldialdi bat egin dute 2007-2008an egindako urak ekartzeko obren kutxatila batean eta Eguíllorren beste esplotazio bat bisitatu dute, artilean oinarritzen denekoa.
Abeltzaintzako esplotazioetan zeharko ibilbide hori amaitu ostean, hamaiketakoa izan dute Atezko Bailarako udaletxean, eta bertan, Sanz lehendakariak eta gainontzeko agintariek auzokideekin eta hurbileko herri eta udalerrietako ordezkariekin elkartzeko aukera izan dute.

Juslapeña eta Atezen egindako inbertsioak
Orotara, azken lau urteetan, Juslapeña eta Atezko bailaretan 2,4 milioi euroko inbertsioak egin dira. Foru Gobernuak, Tokiko Administrazioaren departamentuaren bidez, 1.731.530 euro eman ditu. Gaur egungo 2009-2012 Tokiko Inbertsioen Planean hobekuntzak egiten jarraituko dute gutxienez 1,5 milioi euro emanda.

Juslapeñako Bailaran, azpiegiturei dagokienez, azken lau urteetan 1,3 milioi euroko obrak egin dira; horietarako, Tokiko Administrazioak 943.474 euro eman ditu. Jarduera horiek Juslapeñako altuerako horniduraren laugarren fasean (975.000 euro) eta Beorburuko gordailu erregulatzailean oinarritu dira; halaber, Beorburuko kontzeju etxearen eraikuntzan; Larráyozeko hilerriko argiztapena berritzean eta eraberritzean; eta Osácarreko kaleak zolatzean eta harresia berreraikitzean.

Halaber, gaur egungo 2009-2012 Inbertsio Planean, 877.063 euroko inbertsioak aurreikusita daude; horietarako, Foru Gobernuak 729.580 euro inguru emango ditu. Zenbateko hori Juslapeñako horniketarako bosgarren faserako erabiliko da (Osinaga eta Arístregui barne); halaber, Beorburuko kale nagusia zolatzeko; eta Ollacarizquetako bi auzotako /Zipea eta Txantrea) kaleak zolatzeko.
Lurralde eta etxebizitza antolamenduari dagokionez, Juslapeñako bailaran izapidetze prozesuan da udal plan orokorra. Udalaren asmoa tokiko enpresari txikien biltegi eta tailerretarako eremuak eraikitzea sustatzea da, eta etorkizunari begira, saihesbideak aurreikusten dituzte Marcaláin eta Ollacarizquetan. Populazio berriari dagokionez, 124 etxebizitza berri proposatzen dituzte.

Atezko Bailararen kasuan, azken lau urteetan, 1,1 milioi euroko hobekuntzak egin dira, eta Tokiko Administrazioak 788.056 euro eman ditu, ondokoetan inbertitu direnak: bailararen altuerako horniduraren lehen fasea, Zigandako kaleen zoladura eta hilerriaren eraberritzea, eta Erice hilerrirako sarbidea.

Gaur egungo inbertsio planean, 2009-2012, 681.380 euroko inbertsioak aurreikusita daude Atezko Bailaran; horietarako, Tokiko Administrazioak 558.355 euro emango ditu. Era horretan, ondokoak exekutatuko dira: Ericeko udaletxearen eraberritzea, uraren bulkada Erice-Eguíllor hornitzeko eta Eguíllorko gordailu berria; halaber, Beunzako kaleen zoladura hobetzea, Zigandako ur gordailurako bidea hobetzea eta Ericeko hilerria zabaltzea.

